
ՀԱՅԱՍՏԱՆ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ  ԸՆԴՈՒՆՄԱՆ

1. Ընթացիկ իրավիճակը և իրավական ակտի ընդունման անհրաժեշտությունը.
«Հայաստանի Հանրապետության արդարադատության նախարարության աշխատակազմի վերահսկողական ծառայություն ստեղծելու, վերահսկողական ծառայության կանոնադրությունը, կառուցվածը հաստատելու և Հայաստանի Հանրապետության կառավարության 2011 թվականի ապրիլի 14-ի N 431-ն որոշումն ուժը կորցրած ճանաչելու մասին» Հայաստանի Հանրապետության կառավարության որոշման նախագծի ընդունումը պայմանավորված է նախ և առաջ Հայաստանի Հանրապետության կառավարության 2009 թվականի սեպտեմբերի 17-ի N 1135-Ն որոշմամբ հավանություն ստացած Հայաստանում տեսչական բարեփոխումների հայեցակարգով, որը մասնավորապես նպատակ է հետապնդում նախանշել Հայաստանում տեսչական բարեփոխումների հիմնական ուղղությունները, որոնց իրականացումը կնպաստի տեսչական գործընթացի արդյունավետության բարձրացմանը: Ներկայացվող նախագծի ընդունումը պայմանավորված է նաև ՀՀ կառավարության  2014թ. սեպտեմբերի 25-ի նիստի N 40 արձանագրային որոշմամբ հավանություն ստացած Հայաստանի Հանրապետության տեսչական համակարգի օպտիմալացման հայեցակարգի դրույթներով: Միաժամանակ՝ հիմք ընդունելով Տեսչական մարմինների մասին Հայաստանի Հանրապետության օրենքի 19-րդ հոդվածի 8-րդ մասը Հայաստանի Հանրապետության կառավարության 2015 թվականի հունիսի 4-ի որոշմամբ հաստատվել է  Հայաստանի Հանրապետությունում նոր տեսչական համակարգին անցնելու ծրագիրը, որով մասնավորապես նախատեսվում է հանրապետական գործադիր մարմինների կազմերում գործող տեսչությունների օպտիմալացման միջոցով նոր տեսչական մարմինների ստեղծումը: Հարկ է նաև նշել, որ նախագծի ընդունումը պայմանավորված է նաև Տեսչական մարմինների մասին Հայաստանի Հանրապետության օրենքի 19-րդ հոդվածի 3-րդ մասի պահանջի կատարմամբ: Այսպես՝ 2014 թվականի դեկտեմբերի 30-ին ընդունված «Տեսչական մարմինների մասին» Հայաստանի Հանրապետության օրենքով սահմանվում է տեսչական մարմինների ստեղծման և գործունեության կարգը: Օրենքի 19-րդ հոդվածի 3-րդ մասի համաձայն՝ օրենքի 19-րդ հոդվածի 2-րդ մասով սահմանված ժամկետի ավարտից հետո Հայաստանի Հանրապետության նախարարությունների կառավարման ոլորտներում, աշխատակազմերում գործող բոլոր տեսչությունները դադարեցնում են իրենց գործունեությունը: Ղեկավարվելով վերը նշված հոդվածի պահանջով՝ անհրաժեշտություն է առաջացել լուծարել Հայաստանի Հանրապետության արդարադատության նախարարության աշխատակազմի օրինականության վերահսկողության տեսչությունը: Միևնույն ժամանակ, հաշվի առնելով այն հանգամանքը, որ տեսչության լուծարման դեպքում Հայաստանի Հանրապետության արդարադատության նախարարությանը վերապահված վերահսկողական լիազորությունների հիմնական մասի իրականացումը դառնում է անհնարին, նպատակահարմար է Հայաստանի Հանրապետության արդարադատության նախարարության կազմում ստեղծել վերահսկողական ծառայություն՝ որպես աշխատակազմի առանձնացված ստորաբաժանում, որն էլ ձեռնամուխ կլինի նախարարության վերոհիշյալ լիազորությունների իրականացմանը:

2. Առաջարկվող լուծումները.
Նախագծով սահմանված են Հայաստանի Հանրապետության արդարադատության նախարարության աշխատակազմի վերահսկողական ծառայության կանոնադրությունը և կառուցվածքը: Ծառայության կանոնադրությամբ սահմանվում են ընդհանուր դրույթները, նպատակներն ու խնդիրները, գործառույթները, կառավարումը և աշխատանքերի կազմակերպումը: 
Ստեղծվող ծառայությունն ապահովելու է Հայաստանի Հանրապետության արդարադատության նախարարության օրինականության վերահսկողության տեսչության կողմից իրականացվող բոլոր գործառույթների իրականացումը, բացառությամբ՝ ոչ առևտրային կազմակերպություններում իրականացվող վերահսկողության, մասնավորապես՝ օրենքների և այլ իրավական ակտերի պահանջների կատարումն ապահովելու, ֆինանսական գործունեության թափանցիկության բարձրացման նպատակով հսկողություն, վերահսկողություն, այդ թվում՝ ստուգումների անցկացման, արդյունքում կազմակերպությունների գործունեության կասեցման, լուծարման պահանջի ներկայացման և պատասխանատվության միջոցների կիրառման գործառույթի:
Հաշվի առնելով վերոգրյալը` անհրաժեշտություն է առաջանում նաև փոփոխել այն իրավական ակտերը, որոնք սահմանում են ոչ առևտրային կազմակերպություններում Հայաստանի Հանրապետության արդարադատության նախարարության աշխատակազմի օրինականության վերահսկողության տեսչության կողմից իրականացվող վերահսկողության հիմքերն ու կարգը:

3.  Ակնկալվող արդյունքը.
Նախագծի ընդունմամբ կստեղծվի իրավական հիմք՝ ուղղված Հայաստանի Հանրապետության արդարադատության նախարարության աշխատակազմի վերահսկողական ծառայության բնականոն գործունեության ապահովմանը:

Նախագծերի ընդունման կապակցությամբ Հայաստանի Հանրապետության այլ իրավական ակտերի ընդունման անհրաժեշտություն չի առաջանում, և այն համապատասխանում է միջազգային պայմանագրերով ստանձնած պարտավորություններին:

ՀԱՅԱՍՏԱՆ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ  ԸՆԴՈՒՆՄԱՆ ԴԵՊՔՈՒՄ ՊԵՏԱԿԱՆ ԲՅՈՒՋԵԻ ԵԿԱՄՈՒՏՆԵՐԻ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ



Նախագծերի ընդունման դեպքում պետական կամ տեղական ինքնակառավարման մարմնի բյուջեում ծախսերի և եկամուտների էական ավելացում կամ նվազեցում չի առաջանում:	

